
JOAN ZAIGU 2021 URTEA.

Urteroko kontua da. Urtea amaitzean aberatsak
aberatsago, boteretsuak boteretsuago, kontrolatuak
kontrolatuago, pobreak pobreago, menpekoak
menpekoago... izaten garela urte hasieran baino.
Egiturazko arazoa, ezbairik gabe.

Covid 19aren gaitzaren inguruko neurrien jirabiran
prozesu hori azkartu egin da 2021. urtean. Hartutako
neurriak ez baitira edozein norantzatan hartu. Adibide
hurbilak baditugu: Santo Tomasak, hainbat herritako urte
zaharretako eta urte berrietako azokak... bertan behera
gelditu diren bitartean, saltoki handiek beraien ohiko
negozio martxan jarraitu dute.

Bada, urte zaharrak balio izan digu gure proiektuen
ezinbestekotasuna berresteko. Herriak askeago,
pertsonak autonomoago, gizartea osasuntsuago eta
mundua justuago egin, eta lurra emankor mantentzen
duen ereduan berresteko. Elikadura burujabetza bizkar
hezurtzat daukan ereduan berresteko. Baita eredu
horretan dihardugunon saretzearen garrantzia
barneratzeko ere.

Udazkenean abiatu genuen GURE LURRINA kanpaina,
inoiz baino agerikoagoa delako egiten dihardugunaren
beharra.

Eskualde ezberdinetako Biolurkideak batu eta tokiko
komunikabideetan plazaratu dugu gure lana, Lurra Herriari
deika dagoela aldarrikatuz.  Udalekin, kontsumo
elkarteekin eta norbanakoekin ere egon gara egiten
duguna ezagutarazi, gerturatu eta egoera eta beharrak
partekatzeko. GURE LURRINA zabaldu dugu eta
zabaltzen joango gara, aleka aleka gehitzen joateko
helburuz.

Uzta oneko urtea izan dadila 2022a, bai lurraren emariari
dagokionez, bai agroekologiaren bidean emandako
aurrera pausoei dagokienez ere.

Zaila da, baina ezina ekinez egina!

Bejondeigula!

LEHENDAKARIA
MIRIAM ARRIZABALAGA
BADIOLA
BARATZAGINTZA,
DONIENE BERRI BASERRIA.
ITZIAR

LEHENDAKARI ORDEA
EDURNE AGIRRE BENGOETXEA
OKINTZA,

IRURE TXIKI BASERRIA.
ERREZIL

IDAZKARIA
IORITZ IGARATAUNDI ARREGI
BARATZAGINTZA ETA
ARTZANTZA, SAKONA BASERRIA.
AZPEITIA

DIRUZAINA
ASIER BASTARRIKA GOROSTIZA
OKINTZA ETA GOZOGINTZA,
GOIABE BASERRIA. AIA

BATZORDEKIDEA:
ALAZNE ARRUTI IRIGOYEN
FRUTAGINTZA,
TXINDURRI ITURRI BASERRIA.
ITZIAR

BATZORDEKIDEA
NERE ASPIAZU BASKARAN
BARATZEGINTZA,
ESKUBARATZ. BERGARA

BATZORDEKIDEA:
INAKI INTXAUSTI ITURZAETA
BARATZAGINTZA ETA
ABELTZANTZA, MENDARTE
BASERRIA. ZERAIN

BATZORDEKIDEA
AITOR OTEGI EPELDE
ERLEZAINTZA,

AIKUR BASERRIA, URRETXU.

BATZORDEKIDEA:
ENEKO SOLANA OLABIDE
FRUTAGINTZA ETA OKINTZA,
HARIZTIZABAL BASERRIA.
ITSASO

BATZORDEKIDEA
AITZOL ITURBE BERISTAIN
BARATZEGINTZA,
IRALATORRE BASERRIA,
ANTZUOLA







BARATZEZAINON BURUHAUSTE
BERRIA:PORRUAREN EULIA

Azken urteetan nabarmen igo dira
izurriteekin arazoak porruaren laborean. Bi
izurrite dira porruari ez ezik, liliazeokideei
erasotzen diotenak, eta lekuaren araberako
kalte handiak eragin ditzaketenak.

PORRUAREN SITSA,

(ACROLEPIOPSIS ASECTELLA)
Aspaldiko ezaguna da, urtero gehiago edo
gutxiago agertzen dena. Lepidoptero txiki
honen beldarrek hostoak zulatzen dituzte,
batzuetan kalte handia eraginez. Tximeleta
honek 2-3 hegaldi izan ditzake urtero: bat
udaberri bukaeran; beste bat (edo bi uda
epela badoa) udan zehar eta urrira arte ager
daitezkeenak.

PORRUAREN EULIA, (PHYTOMYZA

GYMNOSTOMA)

Urtetik urtera hedatzen ari da. Euli honek
porruaren lepoan jarriko ditu arrautzak eta
jaioko diren ar ugariek hostoak goitik behera
zulatuko dituzte bidean arrasto gorrixka
bat utziz. Zikloa betetzean, ar bakoitzetik
pupa gorri bat sortuko da lurraren babesean.
Pupa hauek izango dira hurrengo hegaldirako
haziak eta kultiboen hondar artean edo baso
bazterretan gordetzen dira. Urtean bi
hegaldi izan ditzake. Bat udaberrian (porruak
ez ezik, tipulak ere kaltetu ditzake) eta beste
bat uda bukaeran. Aurten udaberrian
baratza dezentetan jo du. Udako hegaldiaren
agerrera abuztu erditik aurrera zaintzen ibili
gara, baina giro freskoaren ondorioz atzeratu
da. Urritik aurrera atera dira euliak, eta
porruetara gogor sartu ere bai zenbait
kasutan.

Orohar sits eta euli hauek gehiago jotzen dute
lursail eguteretan. Baita inguruko baserrietan
porru asko landatzen denean ere, presio
handiagoa baitago. Intsektuon eragina
txikiagoa da leku haizetsu eta freskoetan.

ZER EGIN DEZAKEGU?

PORRUAREN SITSARENTZAT

Hegaldien kontrolerako feromonadun
tranpak jarri. Asteroko tximeleta
zenbaketekin, hegaldien egoera ezagutu eta
tratamendua noiz ematen hasi erabakitzen
da. Tratamentu aukeren artean Bacillus
thuringiensis var. Aizawai da selektibo eta
eraginkorrena. 8- 10 egunero tratatu behar
da hegaldia apaldu arte. Bt var. Kurstaki
edota Neem estraktuarekin tartekatu daiteke
erresistentziak ekiditeko.

PORRUAREN EULIA

Hegaldien kontrolerako, euliak egindako
elikadura ziztadak zorrotz jarraitu, bai
udaberrian, bai uda bukaeran. Ziztada horiek
agertu eta berehala, kultiboa babestu behar
da  asteroko tratamenduekin (Neem
estraktua edo Spinosad - nahiko gogorra-).

Beste aukera bat sareen erabilera da. Euli
hegaldi hasieran sare berezi bat jartzen da
kultiboaren gainean. Sarearen zuloen
tamaina eulia baino txikiagoa denez,
arrautzak jartzea ekiditen da. Baditu bere
zailtasunak; maneiua konplikatzen da eta
kultiboaren osasuna ere baldintza dezake.
Zenbat eta zulo txikiagokoa izan, sare azpiko
aireztapena gutxitu egiten da, eta onddoak
ugaritu daitezke. Porruetan pupak ikusten
baditugu, oso garrantzitsua da hondar
horiek erre edo lurperatzea, arazoa ez
handitzeko.

Aurten Bergarako Ziarreta baserrian sarea jarri dute
eta ikasteko asmoz, gertutik jarraitzen gabiltza!



NEKAZARITZAKO ERREGISTRO ETA KONTROL UGARIEN
GOGOETA

Ziurtagiri ekologikoa dugun ekoizleok urtero

jasotzen dugu Ekolurra- ENEEK-eko kontrol bisita.

Hauei, Aldunditik kontrolatu beharreko beste

erregistro batzuk gehitzen joan zaizkie azken

urteetan, Europar legediak medio:

» REGEPA- baratzezain eta frutazainak
zerrendatzen dituena.

« ROPO eta ROMA-
erabilerarekin lotutakoak.

fitosanitarioen

Barazkien trazabilitatea eta garbitasuna
bermatzearekin daude bereziki tematuta.

“Nekazaritza  ustiategietako  higieneari eta
fitosanitarioen erabilerari buruzko jardunbide
egokien eskuliburua”-k eta 2021ean etxean jaso

dugun “Babes planak”  jasotzen dituen
karpetatzarrak laburbiltzen dituzte hauekiko
betebeharrak.

Kontrol hauek nori egin erabakitzeko, REGEPA-n
dauden ekoizleen arrisku sanitario maila kontutan
hartuta zozketa bat egiten da, eta urtero
Gipuzkoan 15 kontrol izaten dira.

Barazki eta fruitu freskoen ekoizpenak,
ekologikoak izan edo ez, arrisku maila
gorenean daude, “saria” tokatzeko aukera
handia dago beraz!

Eta orain salmenta zuzenaren inguruko
dekretua onartu nahi du Elika Fundazioak.
Aurretik esandako baldintza guztiez gain azokara
doazen produktu guztien trazabilitatea zorrotz
kontrolatzeko helburua duena.

Europatik  datorren  Ordainketa  Bakarreko
laguntzan kontrol sistema ere aldatu dute. Orain
satelite batek ateratzen dituen argazkien bitartez
jarraitzen dituzte landaketak, eta sateliteak ez
badu aitortutako kultiboa errekonozitzen (estalita
dauden negutegietan esaterako) zuzenketa bat
eskatzen digute ekoizleoi. Hurrengo urtetik
aurrera guk atera eta guk igo beharko ditugu
zuzentze argazkiak “plataformara”.

INGURUKO

Guzti hau gutxi balitz, “Ticket bai" datorkigu,
salmentak zuzenean Ogasunari helarazteko
sistema. Hasiera batean 2022ko urtarrilean
indarrean sartu behar zen, eta sektore
ezberdinetako egonezin eta protesten ondorioz 6
hilabete atzeratu da.

Hainbeste betekizun eta burokraziak, tentsio maila
gehiago igotzeaz gain, ekoizleok maila
desberdineko inbertsioak egitera behartu eta
digitalizazioan ezinbestean murgilduko gaitu.

Jakin badakigu gure lanbidean, besteak bezalaxe
(are gehiago elikadura mundua izanik) kontrol
bat eramatea ezinbestekoa dela, baina beti ere
ongizatean aurreratu eta sektorea indartzea
oinarria eta lehen helburua izanik.

Baratzezainok bilera eta foro desberdinetan
adierazi eta konpartitu dugu bizi dugun itolarria
eta sektorean orohar bizi ditugun garai zailak,
administrazioari arreta beste oinarri batzuetan
ezarri behar duela eskatuz.

Hala ere ez diegu bete beharreko exigentziei
muzin egiten, eta gai hauen inguruan zerbait
esateko aukera izan dugun guztietan, eskaera
zehatza egin dugu beti.

¢ inspekzio guztien arteko koordinazio bat
bideratzea exigitu dugu.

« behar diren baliabide eta tresnak ekoizleei
ahalbidetu eta erreztea.

+ ekoizleok inspekzio bat soilik jasotzeko
prozedura ezartzea.

Honela helarazi diogu administrazioari eta
honetarako saiakera egingo dugu. Barazki
gehiago eta paper gutxiago!!

OHARRA: norbaitek kontrol- erregistroak
sinplifikatzeko ideia edo ekarpenik balu
ongietorriak izango dira.



HANKAMINA ARTALDEETAN

Hankamina  ohiko arazoa izaten da
abeltzaintzan, eta batez ere, artaldeetan.
Gaixotasun edo infekzio honek kausa
ezberdinak izan ditzake, hala nola;
traumatismoalk, zauriak, elikadura
aldaketak edo bakterioak.

Jatorri bakterianoa dutenak dira ohikoenak
gurean eta ondorengo sintomak izaten
dituzte; errena, azazkalaren nekrosia eta
usain desatsegina. Bakterio nagusiak
Dichelobacter Nodosus eta Fusobactérium
Necrophorum dira, oxigeno gabeko
ingurunean bizi direnak, atzazkal arteko
espazioan. Oxigeno eza, hezetasuna eta
tenperatura epelak dira hauen hazkuntza
ahalbidetzen duten ezaugarriak.

Arazo hau oso ohikoa bada ere, ekoizpen
galera handiak ekar ditzake, izan ere,
animaliek mugimendua mugatua dutenez ez
dira normaltasunez elikatzen, aharikoek
gainka egiteari utz diezaiokete eta abar.
Beraz arreta jarri beharreko arazoa da.

Hankaminak tratatzeko edo prebenitzeko
modurik  eraginkorrena  hanka-bainuak
erabiltzea da eta orain arteko produktuak
hauek izan dira.

» Formola. Kantzerigenoa. Kontzentrazio
baxuetan erabili ahal da, ondoren
hondakin arriskutsu gisa deuseztatuz.
Erabiltzen bada, ezin da %3-5 baina
kontzentrazio altuagoan erabili.

« Kobrezko sulfatoa. Oso toxikoa da
animalientzat eta ingurugiroarentzat. Ez
da %5-8 baina kontzentrazio altuagoan
erabili behar. Bainuan materia
organikoaren presentzia areagotzen
denean bere eraginkortasuna asko jaisten
da, beraz, maiz aldatu behar da.

« Zink sulfatoa. Garestiagoa da baina ez
aurrekoak bezain toxikoa. Kontaktu-
denbora luzeagoak behar ditu
eraginkorra izan dadin.

ALTERNATIBAK LANTZEN

Abeltzantza ekologikoan, osasun prebentzioa
da oinarria, eta beraz hankaminaren kausetan,
arreta jartzea da lehenetsi behar duguna.

Hala ere aberearen ongizatea arriskuan
dagoenean aukerarik ezean, nahita nahiez
tratamendu konbentzionaletara jo behar izaten
dugu.

Honen aurrean, Biolurreko abeltzain taldearen
lan ildo bat tratamendu hauek ordezkatu eta
alternatiba  naturalak  topatzean  datza,
ingurugiroarekiko toxikoak ez diren produktuak
eta aldi berean arazoari aurre egiteko
eraginkorrak direnak bilatuz.

Testuinguru honetan taldeko kide batzuk
hanka-bainuetako aukera ezberdinak aztertzen
hasi gara, orain artekoak ordezkatuz. eta
aurtengo kanpainan Hidrogeno peréxido eta
Azido Perazetikoz osatutako produktu
batekin proba egingo dugu.

%1-5 eko kontzentrazioan erabiltzen da.
Guztiz biodegradagarria da.

Produktuarekin  batera “tira-erreaktibo”
batzuk eskatu ditugu, bainuan dugun
Azetiko kontzentrazioa neurtzeko eta hala
zehazki noiz berriztatu behar den jakingo
dugu.

Bainu hauek lehortze sistema batez
lagunduko dira. Ardiek diatomea eta
bestelako hautsen arteko nahasketaz
osatutako gunea igaro beharko dute
bainuaren ostean, hankak lehortzeko.

.




LAN ILDOETAN SAKONTZEN

BAZKAN OINARRITZEN DEN
ELIKADURA SISTEMA

Abeltzantza ekologikoaren lehen premisetakoa
da etxeko baliabideen aprobetxamendua eta
bazkan oinarritutako elikadura. Hala ere beti
ez da etxekoarekin nahikoa eta negua
pasatzeko gertutik gertura eta nekazariei
zuzenean erostea da lehenesten duguna.
Zentzu honetan Nafarroan osatu den
HAZIALDEKO nekazari taldearekin
harremanak egin ditugu zubiak eraiki eta
elkarlanaren bidean sakontzeko. Irailan izan
genuen bilera aurtengo bazkaren aukeraz hitz
egiteko, eta taldekide batzuk egin dugu
bazka eskaera.

Bazka lehortzeko sistemak ikusi eta harreman
sarreak indartzeko helburuz, Otsailean
Iparraldeko 3 etxalde bisitatzea
aurreikusten da.

Beraz animatu eta interesa duzuenok eman
izena!

ESKAERA BATERATUAK

Azken hilabetetan animalien ongizatean
eragina duten hainbat produktu eta alternatiba
natural lantzen ibili gara. Bide honetan
kolektiboan lan egiteak dakartzan abantailak
aprobetxatuz, hainbat eskaera bateratu egin
ditugu elkartetik.

+ BLOKE MINERALAK: Mineral eta bitamina
iturri. Animaliek behar adina hartzen dute,

« AZPITARAKO PELETAK: Burgosetik
ekarri eta Goierriko kooperatiban
zakuratzen ditugu.

« TRATAMENDU NATURALAK: arazo
askotarako irtenbide gisa baliatzeko
hainbat produktu ezberdin ekarri dira.

« HANKA MINETARAKO PRODUKTUAK:
Hueskan sortutako produktuak.COVEGAN
komertzial Nafarrak ekarriak.

FORMAZIO ARLOKO JARDUERAK

Artzain Eskolan astebeteko ikastaroa eman
genuen urrian Abeltzaintza Ekologikoari buruz.
ENEEK-EKOLURRA Kontseiluak ekologiaren
ezaugarri orokorrak azaldu zituen, eta
Biolurretik (lzaro Zubiria) praktikak
zehazteko alderdi teknikoa landu genuen.

HAZIk antolatuta, Azaroan, Abeltzaintza
Ekologikora igarotzeko ikastaroan ere parte
hartu genuen. Ekologikora bidea egin nahi
duten abeltzainekin hainbat gai tartekatu eta
Biolurkide den Etxeberri Goikoa baserrian izan
ginen ikasleekin proiektua bertatik bertara
ezagutzeko.

LASTER IZANGO DUGU ESKUARTEAN GRABATZEN IBILI GAREN BIDEOA!

Diskurtso batzuen inguruan sortzen ari den elikagai teknologikoen alternatibaren aurrean
Kontseiluaren laguntzarekin abeltzantza ekologikoaren onuruak jaso eta 2022an abiatuko dugun
jendarteratze lanketarako euskarria izango da sortuko dugun bideoa.

= =



HAZITIK OGIRA Baserrietako lurzoruetan
IKERKETA PROIEKTUA BUKATUTA L""J‘r‘.’i‘tl"f::.? gintzirako:.  gatl
JARRAIPENEAN PENTSATZEN HASITA

Baserriko okintza artisauaren inguruan berrikuntza
sustatzeko proiektua izan da HAZITIK OGIRA. Bertako
aintzinako gari barietateetatik abiatuz, barietate hauen
okintzarako kalitate eta propietateak analizatu eta balio
erantsidun ogi artisau ekologikoa lortzeko aukerak aztertu
dira.

Proiektu hau Eusko Jaurlaritzako |+G+b 2020 programaren
barruan diruz lagundua izan da eta 2021leko Abenduan
bukatu da. Partehartzaileak Biolur Elkarteko 3 okin izan
dira; Sosola Baserria, Solaka Baserria eta Irure Txiki
baserriak. Okin taldeko kideez gain, Leartiker SCoop
Zentru Teknologia eta NEIKER Zentru Teknologikoa ere
izan dira proiektuan bidelagun.

LANDATUTAKO GARI BARIETATEAK

Proiektuaren lehen fasea, bertako aintzinako gari barietate
desberdinak berreskurapenean oinarritu da eta okinen
lurzoruetan zein Neikerreko mikropartzeletan honako 9
barietate hauek landatu dira:

« Bergara temprano ( Gipuzkoa)

* Mocho de Guipuzcoa ( Gipuzkoa)

¢ Mocho velloso de Guipuzcoa ( Gipuzkoa)

* Guipuzcoa 1 ( Gipuzkoa)

» Guipuzcoa 2 ( Gipuzkoa)

¢ Guipuzcoa 3 ( Gipuzkoa) Neikerreko Arkauteko

+ Martzela ( Bizkaia) mikropartzeletan landatutako
aintzinako gari barietateak

Kontroleko 2 barietate:
« Florencia Aurora eta Rex

Orokorrean, landatutako aintzinako gari barietateak,
erreferentziazko barietateak (modernoak) baino altuera
handiagoa izan dute. Arlo honetan, altuerak garia
etzateko arazoa ekar dezake eta garia jasotzeko orduan
hezetasun eta gaixotasunak izateko arriskuak ager
daitezke. Beraz etorkizunean gai hau hobetzeko soluzio
bideak aztertzea interesgarria izan daitekeela
ondorioztatzen da.

Honetaz gain, landatutako aintzinako gari barietateen
aleek itxura oso polita izan dute, eta orokorrean gari ale
handiak jaso dira.




ANALISIAK ETA OKIN PROBAK

Bigarren fase baten, gari barietate desberdinen
okintzarako propietateak aztertzeko, alde batetik gariaren
kalitatea (indarra) ezagutzen laguntzen duten albeograma
deritzen analisiak burutu dira, eta bestetik okintza froga
bat egin da.

Albeogramen emaitzei dagokienez, orokorrean esan
genezake nahiz eta aintzinako barietateek gari modernoek
baino W (indar) txikiagoa aurkeztu, ondoren tenazitate
eta extentsibilitatearen arteko oreka egokia aurkeztu
dutela analitiketan ( P/L).

Hau horrela izanik, ondorioztatu dezakegu aintzinako
gari barietateak indar gehiago izan dezaketen beste
gari batzuekin nahastuz emaitza politak lor
genitzakeela.

Okintza frogeri dagokionez, eta okintza prozesuan zehar
lortu eta landutako oreak zein lortutako ogiak aztertuz,
erreferentziazko gari modernoek okintzarako elaborazio
konbentzionalean erraztasun handiagoa aurkezten dutela
ikusi da. Aintzinako gariek berriz, okintzarako
elaborazio konplexuagoa edo landuagoa eskatzen dute
eta beraz, arlo honetan sakonago ikertu beharra
ikusten da.

Bestalde, aintzinako gari barietate eta barietate
modernoen arteko nahasketatik okintzarako propietate
egokiak izan ditzakeen irina lor daitekeela.

Proiektu hau urtebeteko froga pilotua izan da eta
etorkizunean aintzinako gari barietateen okintzarako
ezaugarriak sakonago aztertu ahal izateko proiektuari
jarraipena eman nahi dio proiektuko lan taldeak.

2021 URTEKO GARI ALEA
OKINTZA TALDEAN

GARIAREN %100 EUSKAL
HERRIKOA

50.000 kilo inguru ekarri ditugu
aurten. Nafarroatik ekarri dugu %
45a, bi nekazariena, eta beste
guztia %55, Arabako beste hiru
nekazarien garia izan da.

HAZIALDEKO OKINEKIN

Hazialdeko proiektua osatzen
duten ekoizleak 18 kide dira eta
1.000 hektarea lantzen dituzte
Nafarroan. Elkarlanean zerbait
abiatu eta zereal eta lekaleen
sektorea indartzeko asmoz sortu
berri den egitasmoa da. Kide
gehienak ere Nafarroako
hegoaldekoak eta erdialdekoak
dira, nahiz eta Pirinioetako eta
Iparraldekoren bat ere baden
haien artean. Eredu ekologiko ari
dira denak.

Irailaren 7 an Ripodasen elkartu
ginen okin taldea eta Hazialdeko
ko 3 nekazari, elkarren berri
eman, ezagutu eta bakoitzaren
proiektuak konpartitzeko. Bat
egin genuen lehen urrats bezala
gari bariedade zaharrak
berreskuratzean eta elkarrekin
lan egiteko beharraz.

Aurten ereingo duten gari zati
txiki bat okinen taldeko gari bat
izango da, Rouge de Burdeaux
barietatea, duela bi urte
berreskuratu zena.

Elkarlana da bidea!

UZTA OPAROA ITSASOKO
URTEAGA BASERRIAN

FRUTA ETA BARIETATE MOTAK

Piskanaka joan gara frutak eta barietateak
ugaritzen. Marrubiekin, mugurdiekin eta andere-
mahats gorriekin hasi gine orain 12 urte, eta
ahabia (5 barietate), masusta eta arakatzarekin
orain 8 urte. Beste mota batzuk ere badauzkagu
baina oso gutxi oraingoz: andere-mahats beltza,
intxusa eta aronia. Ahabiaren kasuan izan ezik,
etxean bertako landareetatik atera eta zabaldu
ditugu berriak.

MANEIUA URTEAN ZEHAR

Landareak ilaratan jarrita dauzkagu eta kasu
batzuetan alanbrean Ilotzeko eta eusteko
egituretan (masustak eta mugurdiak batipat).
Udazkenean eta neguan, fruitua eman dutenak
ihartzen direnez, kendu egiten ditugu eta azpitik
datozen metu berriak bakandu eta egiturara
lotu. Ahabiak eta andere-mahatsek ere kimaketa
behar izaten dute, landareak berritzeko.
Marrubiek bakanketa handia eta belarretatik
garbi ia urte osoan, marrubiak argia jaso dezan.
Lurrari dagokionez ilarak akoltxatu egiten ditugu
eta ahabiei ia urtero pinu azala jarri
azidifikatzen laguntzeko.

TXORIEN SAREAREN ERAGINA

Aurten lortu dugu, masustei izan ezik, gainerako
guztiei sarea jartzea, eta ezinbesteko dela
iruditzen zaigu, bestela ez dago zer eginik.
Egitura etxean egin dugu eta sarea bakarrik erosi
behar izan dugu.

A

BILKETA GARAIA

Maiatza osoan marrubiak izaten dira (gerora
gutxiago) eta berehala mugurdiekin eta andere-
mahatsekin jarraitzen dugu ekainaren amaierara
arte. Orduan hasten dira lehen ahabiak
(goizekoak) eta abuztua amaitu arte ematen
jarraitzen dute. Abuztu osoan zehar masusta ere
protagonista da, izugarri ematen du

SALMENTA NOLA BIDERATU

Maiatzaren hasieratik marrubiekin hasi eta ahal
dugun guztia freskoan saltzen dugu, 250
gramotako otartxoetan. Behin ekainean, ditugun
fruitu guztiekin osatzen ditugu otartxoak, eta
edukia aldatzen joaten gara astez aste.

Astean hiru egunetan biltzen ditugu eta
kontsumo taldeetan batez ere banatzen ditugu
(Ordiziako Goierriko Baratza dendan ere bai).
Norbanakoak ere etortzen zaizkigu etxera eta
askok biltzeko esperientziaz gozatzen dute.

ERALDAKETAREN INGURUAN

Aukera handiak ematen dituzte zuku desberdinak
eta mermeladak egiteko. Ari gara esperimentatzen
sagar zukuari masustarena edo andere-
mahatsarena gehituta. “Zukua” atera beharko
litzaioke aukera honi.




2021 KANPAINA
HARISTIZABAL BASERRIAN

Orokorrean, aurtengo sagar kanpaina oso ugaria izan dela
esan dezakegu. Baserrietako sagarrondoei begiratzea
besterik ez zegoen urte emankorra izan dela jakiteko.

Gurean, Itsasoko Hariztizabal baserrian, aurreko urtea
oparoa izan genuen arren, aurten ere eduki dugu zer
bildu. San Juan bariedadearekin hasi ginen, San Juanak
inguruan, eta uztailera arte bilketak martxa polita eraman
zuen. Uztail eta abuztuan egon zen eguzki faltaren
ondorioz, sagarrei beren heldutasun mailara iristea
kostatzen zitzaiela antzeman genuen. Sagar ale politak
ziren baina sagarra dastatuta, zuhaitzean denbora gehiago
egon behar zuela iruditzen zitzaigun.

Magalarte eta Elstar barietateak 2 eta 3 asteko
atzerapenarekin bildu genituen eta segidan etorri diren
sagar gehienak beren heldutasun gorena eduki ahal
izateko, beranduxeago bildu behar izan ditugu.

Kanpaina bukaerara heldu garen honetan Napar Horia
eta Errezila bezelako sagarrak erabat heldu gabe bildu
behar izan ditugu. Azken honen kasuan dastatu eta sagar
mota honek izaten duen ohiko zapore indartsu hori ez
genion hartzen. Horren ondorioz ezin izan dugu azken
uzta bere emankortasunaren 100% ean aprobetxatu.

Carpocapsaren kasuan iaz baino tratamendu bat gutxiago
egin behar izan dugu eta arraren eragina ez da azken bi
urteetan bezain haundia izan.

Udareak ere, Konferentziak esaterako, o0so urte
emankorra izan du. Esaten denez negu hotza behar izaten
dute udan fruitu kantitate polita eman dezaten eta neguan
baserrian izan genuen elurtearen ondorioz izan daitekeela
esango nuke.

Bilketarekin amaitu dugun honetan, hurrengo urtean fruta
emango duten lore begiei begira gaude eta alde
horretatik oso jantziak ikusten dira gure sagarrondoak.

Urtarriletik aurrera kimaketari helduko diogu, datorren
urteko uzta antolatze aldera.

SAGAR ZUKUA EGITEKO
ESKARIA HIRUKOIZTU DA
UZTAOLAN.

Sagar-zuku kanpaina irailaren
13an hasi zen.

Aurtengoak eskaini duen sagar
uztaldi oparoak, zukua egiteko
eskaria hirukoiztu du 2020
urtekoarekiko eta 2019koa ere
gailendu du.

Kanpaina 2 astez aurreratu da
eta abenduko bigarren
asteraino luzatu da bazkideek
horrela eskatuta.

Kopuruetara  jotzen badugu,
40.364 litro sagar-zuku ekoiztu
dira Zaldibiako Goizaneko
eraldaketa gunean burutu diren
124 joaldietan. Litro guzti
hauetatik 3.295 litro
sagardotarako eraman dituzte
eta gainontzeko guztiak, 84°C-
tara pasteurizatuak izan dira
sagar zuku bezala ontziratuz.

2019an
lehen frogak
egin ostean,
aurten

5 litroko
Bag-in-box
formatuan
2.795 litro
ontziratu dira.

Hala ere, gehiengoak litroko
beirazko botilen hautua egin du.

124 joaldietatik 21 ekoizpen
ekologikokoak izan dira.

Bazkide kopuruak gora egin du
22 bazkide berrirekin.



URTEAK IZAN DITUEN
HAINBAT EZAUGARRI

URTE GORABERATSUA MAHASTIZAINETAN

Biolurkide diren mahastizainen artean, aurtengoa uzta
gorabeheratsua izan da mahastiaren kokapenaren arabera.

OLABERRIAKO BENGOETXE BASERRIA

Izotzak etxe azpialdeko sail batean uzta galera eragin die,
%b5era iritsi ez dena. Gorrina ondo menderatu duten arren,
beraien buruhaustea "leska" izeneko egurra jotzen duen
onddoa da, mahasti zaharrean urtetik urtera landare
batzuk lehortzen dizkiena.

Uzta oso ona izan dute; sailaren arabera 5etik 10 T/ha-ra
hartu dituzte, heldutasun puntu egokian.

BEIZAMAKO URKIZAR BASERRIA

Mahastian ez du izotzak jo baina uzta exkaxa izan dute.
Gorriia ondo menderatu dute aurtengoan baina hauts
zuriak galera batzuk eragin dizkie. Kokapen altuagatik
mahatsa heldu ezinda egon da. Luisjak abuztuko argitasun
falta eta iraila freskoa izanari egotzi dio heldutasun falta
hau.

2 T/ha inguru bildu dituzte, bilatutako azukre graduak
kostata harrapatuta. Pozik baina urte hobe baten zain
gelditu dira.

ZERAINGO MENDARTE BASERRIA

Mahastia ekologikora pasatu duten lehen urtea izan da.
Elik barneratuta zeukan kimikotik ekologikora aldatzeak
mahastiarengan izan zezakeen eragina eta nahiz eta
izotzarekin ez duten arazorik izan, aurreko urteekin
alderatuta uzta erdia jaso dute.

4 T/ha baino zeozer gutxiago, gorrinaren ondorioz.
Mahatsari kosta egin zaio graduak hartzea, eta uzta bilketa

hiru alditan egin behar izan dute.

Gehiago nahi baina pozik daude uztarekin.

Barnealdeko leku
ospelagoetan, udaberriko
izotzak ederki jo ditu kimu
atera berriak. Ondoren kimu
berriak etorri badira ere,
loraldia atzeratu eta handik
eratorritako mahats-mordoei
ez die denbora eman
heldutasun puntua
harrapatzeko.

Udako giroa freskoa eta
eguzki gutxikoa izan da
abuztuko erdialdera arte, eta
irailetik aurrera ere freskoa
joan da. Honek ez du
lagundu mahatsa behar
bezala heltzen eta azukre
graduak homogeneoki hartzen
(12° brix bilatzen dituzte).

Esperientziak eta aurtengoan
Daniel Pasquetekin egindako
formazio lanak Ilagunduta,
gorrina (Phythophtora
infestans) nahiko
menderatuta egon da.
Tratamendu egutegia zorrotz
eraman da, kobre eduki oso
gutxirekin baina ia astero
tratatuz mahatsaren
hazkuntza begetatibo garaian
ia astero tratatuz.

'BASQGINTZA™

MARTXA HARTZEA KOSTATZEN ARI ZAIGU

Basogintza ekolojikoa irudikatzeko bildu ginenetik, ez dugu
aurreikusitako urrats handirik eman. Lanean nondi hasi
zirriborratu genuen arren udazkenaren zurrunbiloan ez
dugu haiei ekiteko unerik aurkitu.

Hala ere herri ekimen interesagarriak sortzen ari dira,
eta taldekideok bertan parte hartzen gabiltza saretzeko
asmotan. Pozgarria da baita Baso Jangarria moduko
asmoak zabaltzen ari direla ikustea, baserritar, herritar
zein udal batzuetan kezka horiei erantzuna ematen hasten
garela dirudi eta, apalki bada ere.

Baso jangarrian Goiaben badugu esperientzia, eta
berrikuntza eta ikerketaren lan lerroa garatzen ari
garela esten dugu, era xumean bada ere. Azken
urteetako jardunarekin darraigu, afizioz, baliabide eta
bidelagunez urri. Aurten gaztainak bildu eta konserbatzeko
modu desberdinak jorratzen aritu gara, etengabeko
ikasketan. Bestalde udazkenean, garaian garikoari eutsiz,
ezkurra bildu eta lehortzeko lanetan gabiltza, neguko
lasaitasunean sukalde lanetan sakontzeko. Negu-udaberria
urki izerdiaren garaia izango bada ere, oraingoz baztertua
dugu pago ezkur olioa egitearena .

Mundutik datozen berriek baso jangarriaren aukera eta
balio estratejikoa berresten digute; bertatik bertara,
baliabide eta menpekotasun enerjetiko zein teknologiko
gutxirekin garatu daitezkelako.

Gustura hartuko genuke gaia indar handiagoz, auzolanean,
talde dinamika indartu eta aurkeztu genituen lan lerroetan
sakonduz, baina oraingoz apaltasunetik eta ditugun
baliabideekin ekingo diogu. Hortaz, 2022 urteari begira
hurrengo ekimenak burutu nahiko genituzke.

+ Gaztainaren eta urkiaren inguruan Iparraldean dauden
egitasmoak ezagutzeko bisita.

+« Baso jangarriaren inguruko hitzaldia CESAR LEMA
adituarekin Goiabeko esperientziarekin uztartuz.

« Errez Kooperatibaren eskutik bertako baso eredu
alternatibak bisitatzea.

Bidelagun izan nahi duen norbait baldin bada hor
nonbait, pozez ekingo genioke 2022 urteko plangintza
hau antolatu eta jorratzeari.

LEZON IZAN GINEN
BERTAKO ESPERIENTZIA
EZAGUTZEKO

Donostialdean azken urteetan
autogestio eta ekoizpen
komunalaz hausnartu eta
jarduten duen kolektibo eta
norbanakoen sare bat dago
osatuta. Lurrari lotutako
ekoizpen proiektu ezberdinetan
dabiltza lanean.

Pasa den abenduan, Lezoko
Txerrimuino gune
autogestionatuan, basogintzaren
inguruko tailer bat egin zen, eta
bertan hainbat pertsona elkartu
ginen. Gaur egungo basogintzak
eta gizakiak honen baitan dituen
erronken inguruan hausnartzeaz
gain, bertako basogintza
proiektu bat bisitatu genuen.
Kide batzuen proiektua, Lezon
bertan urte luzez basoa
berreskuratzen laguntzeko
ekimen ederra.

Eguna amaitzeko lanerako tarte
bat ere izan genuen. Basoan
bertan sortutako egurrarekin
itxituretako  piketeak  egiten
ikasteko tailer praktiko bat.

Gure arteko harremanak
sendotu eta proiektuak elkar
ezagutu eta indartzeko asmoz
formakuntza saio batzuk egiteko
dinamika baten baitan antolatu
zuten ekimena eta gehiago
etorriko direla esan ziguten,
beraz adi egon!




Bl UDAL BATU DIRA AZOKA EKOLOGIKOEN EKIMENERA

Badira 27 urte lehen azoka ekologikoa egin genuela, Zerainen izan zen lehena bai! Ordutik denbora pasa
da eta lortu dugu nekazaritza ekologikoa ikustaraztea baita, elikagai ekologikoak eskuragarriago izatea
ere. Hala ere azoka ekologikoen ekimenak beharrezkoa izaten jarraitzen du, eta azken bi urte hauetan
pandemiaren krisi honetan, zailtasunak zailtasun, inoiz baino garrantzitsuagoa izan da azoka hauek
egitea, duten balioa aldarrikatuz.

Azken bi urteetako azoka ekologikoak ezohiko baldintzetan egin dira, eta berauek dinamizatzeko
ekimenak oso baldintzatuak egon dira. Honegatik eta beste arrazoi batzuengatik salmentak kasu askotan
erdi purdikoak izan dira aurreko urteetako salmentekin alderatuz. Hala ere azoka gehienetan giro polita
egon da eta 2022an ere plazak aldarrikapenez josiko ditugu tokian tokiko elikadura ekologikoarekin!

2021ean 8 herritan egin ditugu azokak, eta asko poztu gaitu Zumaia eta Villabonako udalak ekimenera
batzeak, Gipuzkoako eskualde guztietara azoka ekologikoak hedatuz.

Irailak 25. Urriak 2. Urriak 17. Urriak 31.
ARETXABALETA EIBAR LEINTZ GATZAGA VILLABONA

ARBONAN IZAN GINEN LANDA GARAPEN LEGE

Iparraldeko kideak lurra defendatzeko eta BERRIARI HELEGITEA

nekazal lurrak babesteko okupazioa abiatu
zuten eta Biolurkideok bertan izan ginen gure 4 azpimarra egin dizkiogu Lada Garapen Lege
babesa erakusteko! Biba zuek! Berriari, guretzat ezinbestekoak direnak.

PARTAIDETZA ETA GOBERNANTZA
LURRAREN DEFENTSA
AGROEKOLOGIA

ERRELEBOA




NERE ASPIAZU
BARATZEZAINA, BERGARA

Katiuskak jantzita idatziko ditut honako hitzok;
gogoeta pertsonal bat, ingurukoek eta nire baitan
sentitutakoek eragindako gogoeta.

9 uda igaro dira nekazari naizenetik; bidaia ederra
izan da, zailtasunez eta pozez betea. Nolanahi
ere, azken boladan arrangura bat darabilt buruan
bueltaka... Nolakoak izango ziratekeen urte
horiek guztiak ni mutila izan banintz? Zer
aldatuko zatekeen? Zer bizipen izan ditut nik
nire gizonezko bazkideek izan ez dituztenak?

Kanpo begirada baten pean, konturatu naiz
indartsua naizela demostratu behar izan dudala
(agian, naizena baino takarragoa agertu naizela);
gogorra naizela demostratu behar izan dudala
(agian, nahiko nukeen baino gogorrago); eta abar.
Eta pentsamendu horiek erpin batera naramate:
errekonozimendua lortzeko, muturreraino
eraman ote ditut neure gorputza eta neure
burua? Zerk eraman nau horretara? Nire
buruarengan segurtasunik ez izateak edo
gizartean zabalduak diren konstrukto sozialak?
Iraganari begiratu, eta, bat-batean, gogoratzeko
ahalegin handirik egin gabe, honako esaldi
hauek entzun izana etorri zait burura:

_Hau serioa da, e! Ez da jolasa!

_Zu zer zara kontuak eramaten dituena?

_Baina zuk badakizu traktorea erabiltzen, ala?
_Kontuz lanabes horrekin, arriskutsua da eta!
_Pisu asko daramazu; eramango d(it)ut nik.
_Indartsua zara, gero...

_Serio planteatzen al duzu nekazari izatea?

_eta abar eta abar.

Badirudi erantzun asko eman behar izan
ditugula... eta nola ez du, bada, horrek guztiak
gure segurtasunean eragingo,
errekonozimenduaren bila borrokatu behar
izan badugu?

Abiapuntua emakume izan edo gizon izan, ez da
berdina, eta, beraz, gure bizipenak ez dira
berdinak.

Emakume izateagatik, eta sektorea parametro
“maskulinotan” neurtzen delarik, amarru handi
baten erortzen gara: gure izateak, ametsak eta
gorputzak parametro horien arabera epaitzen
ditugu. Laguntza eskaintzen digutenean ere
zaila egiten zaigu onartzea, zergatik?

Bi aukera bururatzen zaizkit: bata, gure egoa;
eta, bestea, eskaintzaren atzean gordeta edo
agerian dagoen paternalismoa.

Patriarkatua gaurtik biharrera desagerraraziko ez
dugunez, has gaitezen/jarrai dezagun harroago
sentitzen garen horretaz; emakume indartsu,
sentikor... Errespeta ditzagun geure gorputzak
eta burua, geure erritmoak eta zikloak.

Utz diezaiogun alde batera besteen begiradan
judizioa sentitzeari! Utz diezaiogun behingoz
geure burua epaitzeari!!

Egin dezagun topa geure baitan gauzatutako
aldaketa, lanketa, indartze eta indarberritze
guztiek lurrari eta lehen sektoreari emango
dioten indarragatik!!



JESUS AGIRRE, HERRITAR KIDEA
BERGARA

Badira 11 urte Bergarako San Juan auzoko
ortu lehiaketa martxan dela, bertako auzo
alkate eta Biolurreko kide den Jesus Agirreren
proposamenetik abiatuta.

Noiz eta zergatik egin zinen Biolurreko
kide?

Biolur sortu eta berehala egin ginen kide
herritarrak, eta handik urte gutxira kide baserritar
izatea eskatu genuen. lzan ere,
autokontsumorako ortua eta animaliak geneuzkan
eta era ekologikoan zaintzen genituenez,
aholkularitza izateko aukera genuen horrela.

Nola bururatu zitzaizuen ortu lehiaketa
egitea?

Behin auzoko Tartufo tabernan bi auzotarren
arteko hizketaldian entzun genien “txapelketa-
ortua” zeukatela. Jabetu ginen zer nolako
garrantzia ematen zion baserrian bizi zen
jendeak bere ortuei, eta pentsatu genuen ondo
legokeela etxerako baratzak balioan jartzeko
lehiaketa bat antolatzea. Autokontsumorako
baratzak izanik, modu ekologikoa hobestea
pentsatu genuen. Honela, Biolurrera jo genuen
laguntza eske, balorazio irizpideak osatzen
laguntzeko. Galdetegi bat osatu genuen eta
honen aitzakiarekin, urtero, Leirek eta biok
bisita bat egiten diegu parte hartzen duten 15
bat ortuzaini.

Zein da helburua?

Norberaren osasuna eta E:'ingurugiroa zaintzeko
elikagai ahalik eta garbienak modu garbienean
produzitzera  animatzea @ da. Honetarako,
nekazaritza ekologikoaren oinarrietatik abiatuta,
sentsibilizazio lan bat egiten ari gara gaii
desberdinetan: ongarriketa ohiturak,
biodibertsitatea, landare babeserako tratamendu
naturalak, eta abar. Lehiaketari lotuta, irailean
feria txiki_bat antolatzen da auzoko plazan.
Eramandako barazkiekin plateren bat kuzinatzen
da eta jendeari probatzera ematen zaio. Jai giro
polita sortzen da, eta beraz auzoa ere
dinamizatzen dugu.

helburu horretan

zehar
aurreratu dela uste duzu?

Zentzu batzuetan bai, gero eta gehiago ikusten
ditugu intsektu laguntzaileak erakartzeko loreak ,
askok abonu kimikoa baztertu eta ondutako satsa
erabiltzera pasatu dira, eta herbiziden erabilera
ere gutxitu da. Baina, izurrite edo gaixotasun

Urte hauetan

baten aurrean, kasu gehienetan kultiboa
salbatzea da nagusi, eta saltzaileak
gomendatutako edozein produktu erabiltzen da
askotan. Beraz, oraindik badugu lana aurretik!
Hiru baserritan tratamenduak guztiz modu
ekologikoan egiten dituzte.

Jendeak eskertzen du urteroko bisita?
Baietz uste dugu. Ohitura bihurtu da, eta
ortuzainek beti aprobetxatzen dute sortu zaizkien
arazoak edota zalantzak argitzeko. Gainera, sari
bezala banatu ditugun 11 bizi- aitzurretatik
gehienak martxan daudela ikusi “ahal izan
dugu. Helburua, banaka- banaka parte hartzaile
denei banatzea da, nahiz eta irabazi ez.

Animatzen dituzu beste auzo  edo udal
batzuk lehiaketa hau egitera?

Noski baietz. Prozesuan jendeak egindako
hoberako aldaketa ikusi egiten da. Ongarri
mineralik edota herbizidarik ez ibiltzea abantaila
handia da jadanik. Herriko ortuak bultzatzen
diren bezala, baserrietan dauden ortuak
ekologikoan erabiltzera animatzea beste bide
bat da osasuna eta ingurugiroa zaintzeko.

MARTXAN DAUDE TEILATUETAN EGUZKI PLAKAK ENERGIA SORTZEN

Eredu ekologikoan produktuen elaborazioan
erabilitako lehengaien jatorria eta kalitatea
garrantzizkoak dira, eta energiaren hornikuntza
ere kezka iturri handia izaten ari da.

Ezin dugu ukatu mahai gainean dagoela gaur
egungo gizartean, energia hau sortzeko erabiltzen
diren baliabideen inguruko eztabaida, honek
ingurumenean sortzen duen eraginagatik; atzetik
daukan karbono aztarna, aldaketa klimatikoa,
baliabide naturalen agortzea, etb.. .

Bestalde nekazaritzan eta abeltzantzan ere beste
sektoreetan  bezalaxe, energia kontsumoa
ezinbestekoa da jarduera burutzeko, eta
erabilitako energia kopurua murrizteak eragin
ekonomiko nabarmena ere badu. Geroz eta
erabakiorragoa bihurtzen ari da beraz hainbat
arlotan; ekonomikoan, ekologikoan eta sozialean.

Hausnarketa horretatik abiatua, 2018 urteko
udazkenean, proiektu pilotu bat abiatu genuen
elkarlanean (Biolur, Lurgintza, Nafarkoop),
ENEEK, EHU eta LANDAOLAren laguntzarekin.
Autokontsumorako proposamenaren bila
kolaborazio gune bat eratu zen.

Elkarlan honetan, hiru erakundeetan kide diren
sei baserri izan dira ikerketa hauen lekuko.
Baserri hauen lan nagusia, esnegintza da, esnea
eraldatu eta salmenta zuzenean dihardutenak.

Helburua egoeraren diagnositik abiatuta,
energia kontsumoa murrizteko pautak eskaini
eta baliabide propioekin autonomia mailarik
altuena lortzeko proposamenak lantzea izan
da, baina baita ustiategi desberdinentzat
orientagarria izan daitezkeen ondorioak eman
eta modelizazio bat garatzea.

Ikerketa lanean beraz, baserri bakoitzeko energia
datuak aztertu eta diagnosia egin da. Energia
eskaria murriztu edota dirua aurreztea sustatzen
duten neurriak proposatu dira. Kontsumo esparru
berrien hornidura elektrikoaren kontratua berrikusi
da.

Autohornikuntzarako baliabide

propioen
ebaluazioa egin eta instalazio berriztagarrien
dimentsionamentua benetako eskariaren arabera
formulatu da.

Aztertu dira dirulaguntzak eta aurreproiektuak,
finantziaziorako proposamenak, exekuziorako
proiektua, aholkularitza eta koordinazioa martxan
jartzerarte.

Ikerketa lanak emaitzak izan ditu, eta lau
baserrik proposamena gauzatzea erabaki dugu
eta uztailetik martxan dira gure teilatuetan
plaka fotoboltaikoak energia sortzen.

Orain gure kontsumo ohiturak egokitzea eta lan
honen onurak baloratzea dagokigu.

Gure partetik eskerrak eman nahi dizkiegu
proiektu hauek gauzatzen lagundu duzuen guztiei,
momentu onean iritsi direlako eta gure lanean oso
baliagarri delako.

EKOLURRA BEREIZGARRIA, IBILBIDE OPARA BATEN EMAITZA

Lehenik eta behin, eskerrak eman nahi dizkiogu
Biolurri Kontseiluari tarte hau eskaintzeagatik,
beraz eskerrik asko!

Aurrerantzean gero eta ohikoagoa egingo zaigu
Ekolurra bereizgarria ikustea hainbat eta hainbat
produktutan. Baina, zer dago bereizgarri horren
atzean? Kontsumitzaileak produktu hori
aukeratzean zer ari da hautatzen?

Nekazaritza eta Elikadura Ekologikoaren
Kontseilua elikagai ekologikoen ziurtapena eta
kontrola gauzatzeko sortu zen batik bat. Baina
baita ekologikoarekin zerikusia duen guztia
sustatzeko eta ezagutarazteko, kontsumitzaileak
eta ekoizleak ekologikora pausoa ematera
animatzeko, eta administrazioari proposamenak
eta orientabideak eskaintzeko.

Kontrola eta ziurtapena sendo zeuden bitartean
komunikazio eta sustapen arloa ahul xamar ageri
ziren; beraz, 2018ko hauteskundeetatik
ondorioztatutako batzorde berriak Komunikazio
Plan Estrategiko bat onartu zuen 2019ko
otsailean alderdi hori indartzeko.

Plan estrategikoan hiru helburu nagusi
finkatu ziren:

o Ekoizpen ekologikoa handitzea.

o Eraldaketa eta merkaturatze sareak
sustatzea.

o Hurbileko produktu ekologikoen
eskaera handitzea.

Horiek lortzeko, ezinbestekoa zen komunikazio-
jarduera hobetzea eta marka-arkitektura bat
eraikitzea, sinplea eta logikoa, indarrak
sakabanatzea eragozteko eta sinergiak
handitzeko. Horren harira, aholkulariek izena eta
irudia txukuntzea aholkatu zuten eta mezu bera
islatzeko Ekolurra izena sortu zen.

Hasieran “aurkezpen-txartel” gisa soilik, baina
denborarekin eragileek aipatu ziguten edukiz
jantzi behar genuela, mamia eman behar
zitzaiola eta mami hori bertakoarekin lotuta
egon behar zuela.

Hala hasi zen Kontseilua bertako produktu
ekologikoaren alde, Euskadin daukagun egiteko
modu ezberdina babesteko, gure baserriak eta
gure ingurunea babesteko, gure ekoizteko modua
babesteko.

Prozesu haren ondorioz, EKOLURRA aipamena
eta marka atxiki zituen Kontseiluak eta ordura
arte produktuek zeramaten Europako logo
ekologikoarekin batera, ENEEk aipamena eta
“eguzkiaren” irudia, marka berriarekin ordeztea
erabaki zen.

GRICULTURA BOOLOGICA

EZAUGARRIAK ZEHAZTEKO
LANTZEKO PREMIA.

ARAUDIA

Marka berria eta aldaketa horien guztien berri
hainbat bileraren bidez eman zitzaien eragileei,
bai presentzialki (pandemia aurretik) bai digitalki.
Bilera horietan ondorioztatu genuen eragileek ez
zutela hori guztia marketin hutsean geratzerik
nahi eta ondo argudiatuta egon behar zuela
aldaketa horrek guztiak. Bestalde, merkatuan
dagoen zigilu, ziurtapen, etiketa eta abarren
anabasan ere, kontsumitzaileari lana erraztu
behar zitzaiola zer den zer ulertzeko.
Sektorearen mesederako izan behar zuen zerbait
landu behar zen. Beraz, produktuen ezaugarriak
zehaztuko zituen araudia lantzeko premiari
ekin genion.

Bl URTEKO LANKETAREN ONDOREN
IRAILEAN ONARTU DA EKOLURRA
ARAUDI BERRIA

Araudia lantzen bi urte eta erdi eman dugu,
tartean osasun larrialdian eragindako eragozpen
eta oztopo guztiekin. Esan behar dugu lortu
dugula eragileen eta elkarteen ekarpenak jaso
eta nola hala araudi konpartitu bat izatea.
Egindako lanketaren prozesua beraz bukatutzat
emanda, irailean onartu genuen Ekolurra araudi
berria.

Garrantzitsuena hala ere, araudia aurrerantzean
garatu eta sakondu ahal izateko sortutako
prozedura bera dela. Aldaketak eragileek eskatu
ditzakete eta erabakiak non eta nola hartu
zehazten da onartutako araudi bertan.

Behin araudia landu eta onartuta eragile bakoitzak
bere  produktuetan Ekolurra erabiltzeko
baimena nola lortu dezakeen azaltzen duen
prozedura landu dugu. Oinarriak eragileen
autoebaluaketak eta eragilez osatutako
erabakitze-batzorde bat dira. Kontseiluko
teknikariak daude laguntza emateko eta zalantzak
argitzeko.

Esan behar dugu pozesuaren lanketa gu geuk
eta bertan egiteak Europako zigiluaren aldean
askoz partehartzaileagoa izatea lortu dugula.

Aurrerantzean EKOLURRA bereizgarria
daramaten produktuak =ziurtapen ekologikoak
dituzten gainerako produktuetatik bereizi ahal

izango ditugu eta horrek guztiak tokiko elikadura-
sistemen garapenean laguntzen duten ekoizpenak
identifikatzeko eta sustatzeko helburua du.

EKOLURRA Kontseiluaren gomendio bereizgarria
bezala planteatzen da. Helburua
kontsumitzaileek bertako produktu ekologikoa
erraz identifikatzea da.

Kontseilua korporazio publikoa den aldetik,
administrazioa ere konprometitu nahi dugu ibilbide
honetan eta gure ekimenek administrazioa
ekologikoarekiko konprometitzera bultzatzeko
helburua ere badute, lor daitezkeen laguntzak
denon mesederako izango baitira.

EKOLURRAREN AURKEZPENA
LEKUN ABENDUAREN 15EAN.

CHILLIDA

EKOLURRA ezagutarazteko eta araudi berria
eraikitzen egindako bidea azaltzeko joan den
abenduaren 15ean Chillida Lekun ekitaldia egin
zuen Kontseiluak. Honez gain ekitaldia bera,
nekazaritza ekologikoaren legea sortzeko lana
egin zutenei aitortza egiteko ere aprobetxatu zen.

Bi urte hauetan, tartean pandemia egoera bizitzen
ari garenez, ezin izan dugu nahi beste
kolektibizatu proiektuaren hasiera hau. Hala ere
abenduaren 15eko aurkezpena bide berri baten
hasiera besterik ez da izan. Kontseilutik
EKOLURRA eskaria egitera animatzen zaituztegu,
denon artean ezagutarazi eta tokiko ekologikoa
balioan jarriz.

EKOLURRA BEREIZGARRIA BERTAKOA ETA
EKOLOGIKOA BABESTEKO, GURE
ELIKAGAIAK BABESTEKO TRESNA EGOKIA
IZATEKO JAIO DA!







